
Novum: Tut las fotos da Brunner en ina stgatla 
Il museum ad Uster tematisescha era la «paupradad e surabundanza»

■ (anr/vi) Uss pon ins cumprar ina
stgatla cun tut las fotos d’uffants che
Emil Brunner ha fatg en Surselva du-
rant la segunda guerra mundiala. Il
museum «Villa am Aabach 5» ad Uster
ha gì l’idea per questa ediziun. Da pre-
schent expona la «Villa am Aabach» ma-
letgs dal fotograf glarunais Brunner. Il
2002 è ina part da sia collecziun vegnida
mussada per l’emprima giada a Cuira.
L’exposiziun è stada in success. Yvonne
Höfliger che maina il museum ad Uster
ha perquai era organisà ina exposiziun
cun ils «uffants da Brunner». Il novum
dad Uster è dentant l’ediziun da stgatlas.
Ella cuntegna l’entira collecziun da ma-
letgs d’uffants. Il 2002 aveva la chasa
editura Limmat publitgà en il catalog
«Tausend Blicke» ina part da las fotogra-
fias. En la stgatla da la «Villa am Aabach
5» chattan ins uss tuts purtrets. I sa trac-
ta da pli che 1800 fotografias, mintga-
mai dudesch fotos sin in fegl format A4. 

Da Sedrun fin a Vrin
Ils emprims fegls mussan ina seria che
Brunner ha fatg a Diesbach (GL) nua
ch’el abitava. Durant la guerra na pude-
va il fotograf che lavurava sin champ in-
ternaziunal betg ir en l’exteriur. Damai
ch’el era alpinist passiunà, ha el fatg tu-
ras en las muntognas da la Surselva.
Turnand d’ina tura fotografava el uf-
fants en ils vitgs ch’el passava, numna-
damain a Trun, Breil, Sedrun, Rabius,
Sumvitg, Cumpadials, Rueras, Segnas,
Val S. Pieder, Uors-Surcasti, Lumbrein,
Vrin e Vella.

Las emprimas fotografias da Dies-
bach mussan co che Brunner ha svi-
luppà sia seria. L’entschatta ha el foto-

grafà entiras gruppas. Cun il temp è el sa
restrenschì sin purtrets. 

Sulet 400 exemplars
Era mammas, tattas e tats chattan ins
sin singuls maletgs. Tar las persunas cre-

schidas croda si ch’ellas guardan auter
en la camera – cun ina tscherta disfidan-
za u distanza. Ils uffants s’avran dentant
dal tuttafatg. Ins ha il sentiment ch’ins
vesia tras lur egls direct en l’olma.

Tge intenziun che Brunner ha gì cun

la collecziun n’è betg enconuschent. «La
stgatla d’archiv en la quala el tegniva si
ils negativs aveva il fotograf nudà cun il
titel lapidar ‘Bergkinder 1943/44’», scri-
va Höfliger en in fegl accumpagnant da
la stgatla. Quest titel «lapidar» han ins

era dà a las stgatlas novas. L’ediziun
cumpeglia 400 exemplars. Ina stgatla
custa 54 francs.

Termagls sursilvans
L’exposiziun porscha anc trais autras
spezialitads: Höfliger ha empristà dal
museum retic termagls da la Surselva ed
exponì els en ina vitrina. Igl è termagls
che vegnivan duvrads durant il temp da
guerra. I ha fins utschalets, vatgas da
lenn e poppas cun vestgadira fatga sez.
Ord la perspectiva dad oz paran las pop-
pas d’esser groppatschas.

«Paupradad e surabundanza», quest
cuntrast tematisescha l’exposiziun era cun
projects da las duas artistas contempo-
ranas Ursula Pfister ed Ursula Stalder. Il
2002 ha Pfister rimnà 30 000 autos da ter-
magls en l’entira Svizra. Quests autos ha
ella culà en blocs transparents da poliester.
In pilaster cun blocs dad autos pon ins era
contemplar en la «Villa am Aabach».

Misteri da la vestgadira
L’artista Ursula Stalder lavura cun ru-
ment ch’ella chatta a las splagias. A Te-
neriffa ha ella ina giada chattà ina massa
vestgadira d’uffants. Questa vestgadira è
era exponida ad Uster. 

Igl è in curius sentiment da guardar
sin la vestgadira. Ins na sa betg tge uf-
fants che han purtà questa rauba. Nua
èn ils uffants? Tgi èn els stads. En cum-
binaziun cun las fotos da Brunner èsi re-
martgabel che las pitschnas rassas u
chautschas sumeglian per part la vestga-
dira che la mattatschaglia sursilvana
porta sin ils purtrets.

L’exposiziun en la «Villa am Aabach» è averta
anc fin ils 5 da settember 2004.

«Bergkinder» cuntegna radund 1800 fotografias d’uffants sursilvans. La stgatta pon ins cumprar ad Uster. FOTO C. CADRUVI

Alvagni: Reducziun 
dallas taxas da colliaziun

■ (anr/pd) An la davosa radunanza
communala ò igl suveran dad Alvagni
approbo igl rendachint 2003 ed accep-
to ena revisiun parziala dall’ordina-
ziun dallas taxas da colliaziun. L’emda
passada on las vantg preschaintas votan-
tas e votants digl cumegn dad Alvagni
piglia cunaschientscha digl rendachint
2003. Sen proposta digls revisours è tal
nia  approbo unanim. Tar antradas da
3 069 243 francs e sorteidas da
3 022 598 sera igl chint current giu cun
en ple antradas da 46 645 francs. 

Igl chint da facultad mossa or per igls
31 da december 2003 en agen capital da
1,6 milliuns francs. Investiziuns  ordina-
rias èn igl onn da gestiun neidas fatgas
830 000 francs, las investiziuns nettas
montan a 342 000 francs, 416 000
francs èn nias amortisos e 75 000 francs
èn nias mess agl conto da reserva.

Pinavant ò la radunanza detg ea alla
revisiun parziala dall’ordinaziun dallas ta-
xas da colliaziun. Chella proposta sa basa
sen igl catalog da maseiras dalla «Regiun
d’energeia». Ancunaschaintamaintg è la

Val Alvra siva da Tavo l’amprema regiun
an Svizra alla quala è nia surdo tala di-
stincziun igl aton 2002. A chel mument
duess mintga singul gidar sustigneir da
spargner energeia, uscheia tgi so dar
structuras agl avigneir tgi son frenar l’uti-
lisaziun dad energeias betg regenerablas,
e chegl seia ena gronda obligaziun er per
igl cumegn dad Alvagni, uscheia igl ma-
stral Thomas Kollegger. Tot igls cumegns
dall’Allianza on d’adempleir individual-
maintg igl tigneir tgesa e l’utilisaziun cun
l’energeia. Igl cumegn dad Alvagni peglia
chel fatg fitg serious e sustigna tals tgi
construeschan edifezis cun en scolda-
maint da lenna u solar. Vignan installos
an objects novs scoldamaints cun lenna u
solar vignan antras igls ple costs redutgei-
das las taxas da colliaziun. Per installa-
ziuns da pompa a caleira e scoldamaints
da lenna vign concedia ena reducziun
tranter 500 e 1000 francs tenor la masei-
ra da surfatscha da retratga. Per implants
d’energeia solara vignan las taxas d’attatg
redutgeidas per 75 francs per m2, però
cun maximal 1500 francs.

Per novs implants d’energeia cun lenna, pompa a caleira e solara vignan las taxas d’at-
tatg redutgeidas anfign maximal 1500 francs.  FOTO P. DOSCH

■ (anr/gc) Era il davos rapport an-
nual da la scola chantunala – conre-
digì dad Arnold Spescha, che va uss
en pensiun – relata da numerus eve-
niments e bleras activitads per il 200.
onn d’existenza da questa scola su-
prema en il chantun. Igl è en plirs
graus ina mini-ediziun dal vast cu-
desch «200 onns scola chantunala»
ch’è cumparì questa primavaira en
connex cun il giubileum. Siond ch’il
gimnasi è vegnì reducì – en consequen-
za dal nov reglament da maturitad fe-
derala – per in onn, è il dumber da sco-
larAs ì enavos da 1525 sin 1350. In-
struì han enturn 200 magistras e magi-
sters. La Scola chantunala grischuna è
dal reminent la suletta scola media tri-
lingua en Svizra e che realisescha quai
en la davosa consequenza.

En l’ensaina
da bleras midadas

Il rectur, Hans Peter Märchy, fa patratgs
pervi da l’avegnir da la scola, davart il
svilup dal dumber da scolarAs, il pro-
gimnasi, era en vista che regenza e cus-
segl grond han decidì – per spargnar –
da limitar il dumber da scolarAs che
pon vegnir recepids en il futur dals
progimnasis. Tge enorma lavur ch’il
rectur ha prestà durant ils diesch onns
ch’el è a la testa da la scola chantunala,
descriva conrectur Arnold Spescha. Igl è
stà in engaschi considerabel en in de-
cenni da spir midadas. 

Fitg lunga – en il rapport da passa
300 paginas – è la cronica. Ella pre-
schenta tut quai ch’è currì e passà, tant
en scola, tar ils professers, en las clas-
sas, uniuns da la scola e tar las pli di-
versas occurrenzas e purschidas. In
fatg unic è che na main che dudesch

classas (duas annadas) han fatg l’onn
passà la matura. La consequenza da
quai è ina reducziun dal dumber da
scolars e da classas dad 80 sin 71, e
medemamain da lecziuns. Dals total
1350 eran 791 scolaras, pia dapli che
la mesadad.

En renconuschientscha 
ed engraziament

Quant stimà e renconuschì ch’il con-
rectur, Arnold Spescha, da Pigniu, che
sa retira suenter 35 onns da divers ser-
vetschs a la scola chantunala, resorta da
na main che trais artitgels: en tudestg
dal rectur Märchy, per rumantsch da
Risch Cadonau ed en talian da Nando.
La prestaziun dal demissiunant per la
scola, sco conrectur, pil linguatg e la
cultura rumantscha e la musica instru-
mentala è considerabla e d’admirar. El
è era stà conautur da l’urari per l’in-
strucziun, procurond mintg’onn – sco
el descriva sez – che la dretga classa sur-
vegnia la finala il dretg magister e la
dretga stanza. – Cun la fin da l’onn ha
era Stefan Capeder, da Salouf, demis-
siunà. Durant 32 onns ha el instruì tu-
destg, franzos al progimnasi ed era ru-
mantsch surmiran. Mo era sin il
champ politic ha el prestà a Cuira sco
cristiandemocrat en plirs uffizis e man-
dats buna lavur – sco era per la musica.
Per tut lur lavur vegn engrazià ad els
sco als ulteriurs dus demissiunants: Urs
Dierauer e Fritz Flesch.

La matura bilingua – in success
La maturitad bilingua a la scola chan-
tunala po vegnir considerada sco in
grond success. L’instrucziun ruman-
tscha, frequentada da ca. 130 scolarAs,
cumpiglia quatter lecziuns en il gimna-

si tenor in nov med d’instrucziun, creà
da Werner Carigiet. Era ils roms biolo-
gia ed istorgia vegnan instruids en ru-
mantsch. Buns servetschs renda en
quel connex era il «Lexicon d’istorgia».

Facit: La cumpetenza linguistica e la
schientscha rumantscha èn creschidas.
I dat ussa – sco pli baud al seminari da
scolastAs – ina partiziun rumantscha a
la scola chantunala. Quatras haja il ru-
mantsch survegnì dapli paisa e digni-
tad.

Bleras occurrenzas 
per 200 onns scola chantunala

Quest onn po la Scola chantunala gri-
schuna festivar ses 200 onns. La com-
memoraziun ha entschavì il schaner
cun ina sinfonia festala. La primavaira
è il cudesch «200 onns scola chantu-
nala», edì sut l’egida dal nov conrectur,
Gion Lechmann, cumparì. I sa tracta en
questa scrittira festiva dad in viadi fas-
cinant dal passà al preschent da quella
scola.

L’act festal ha gì lieu a l’entschatta
da matg, precedì da la premiera «Notg
da barlot e walpurgis». Ils 6–8 da matg
èn ils anteriurs s’inscuntrads. Anc pli-
ras occurrenzas hai dà en quest connex
– per part era ora en las regiuns: In di
da visita dals geniturs cun accents spe-
zials, in di, nua che scolaras e scolars èn
s’engaschads per auters ed in di da
sport cun ina nota unica. L’atun s’en-
taupan magistras e magisters da tuttas
scolas medias grischunas decentral-
main per in di da lavur. Terminada
vegn la festivitad giubilara cun in bal a
la scola chantunala. Ins spera ch’ils
blers eveniments giubilars hajan in ef-
fect positiv tant per il preschent sco per
l’avegnir da la scola chantunala.

